
FIKR TARBIYASIGA OID 
NAZARIY YONDASHUVLAR, 

KONSEPSIYALAR 
VA METODOLOGIK 

MEXANIZMLAR
UO‘K: 37.032:159.955

Ismoilova Gulrux Ulug‘bekovna
“University of economics and pedagogy” NOTM katta o‘qituvchisi

Annotatsiya: Mazkur maqolada fikr tarbiyasi tushunchasining pedagogik-psixologik mohiyati, uning falsafiy-metodologik 
asoslari va zamonaviy ta’lim tizimidagi ahamiyati tahlil qilingan. Tadqiqotda fikr tarbiyasiga oid mavjud nazariy yondashuv
lar – falsafiy-gnoseologik, psixologik-kognitiv, pedagogik-aksiologik va ijtimoiy-madaniy yondashuvlar tizimli tarzda 
ko‘rib chiqilgan hamda ularning o‘zaro bog‘liqligi asoslab berilgan. Shuningdek, fikr tarbiyasining tarkibiy konsepsiyalari, 
jumladan, rivojlantiruvchi ta’lim konsepsiyasi, tanqidiy tafakkurni shakllantirish konsepsiyasi va kompetensiyaviy yon-
dashuvga asoslangan konsepsiya tahlil etilgan. Maqolada fikr tarbiyasini amalga oshirishning metodologik mexanizmlari 
muammoli ta’lim, dialogik metod, loyihalash texnologiyalari va reflektiv mashqlar tizimi orqali yoritilgan. Tadqiqot natijalari 
o‘qituvchilarning talabalarda mustaqil, tanqidiy va ijodiy fikrlash ko‘nikmalarini shakllantirishga qaratilgan amaliy tavsi-
yalar ishlab chiqishiga xizmat qiladi.

Kalit so‘zlar: fikr tarbiyasi, tafakkur, tanqidiy tafakkur, rivojlantiruvchi ta’lim, kognitiv yondashuv, pedagogik metodologiya, 
muammoli ta’lim, refleksiya, kompetensiyaviy yondashuv, intellektual tarbiya.
Abstract: This article analyzes the pedagogical and psychological essence of the concept of “cultivating thinking,” its phi
losophical and methodological foundations, and its significance in the modern education system. The study systematically 
examines the existing theoretical approaches to cultivating thinking–philosophical-epistemological, psychological-cogni-
tive, pedagogical-axiological, and sociocultural–and substantiates the interrelationships among them. Furthermore, the 
article analyzes the main concepts of cultivating thinking, including developmental education, critical thinking devel-
opment, and the competency-based approach. The methodological mechanisms for cultivating thinking are explored 
through problem-based learning, the dialogical method, project-based technologies, and a system of reflective exercises. 
The research findings provide a basis for developing practical recommendations aimed at fostering learners’ indepen-
dent, critical, and creative thinking skills.

Key words: cultivating thinking, thinking, critical thinking, developmental education, cognitive approach, pedagogical 
methodology, problem-based learning, reflection, competency-based approach, intellectual development.
Аннотация: В данной статье анализируются педагогическая и психологическая сущность понятия “воспитание 
мышления”, его философско-методологические основы и значение в современной системе образования. В 
исследовании систематически рассмотрены существующие теоретические подходы к воспитанию мышления – 
философско-гносеологический, психолого-когнитивный, педагогико-аксиологический и социокультурный – и обо-
снована их взаимосвязь. Кроме того, проанализированы основные концепции воспитания мышления, в частности 
концепция развивающего обучения, концепция формирования критического мышления и концепция, основанная 
на компетентностном подходе. В статье раскрыты методологические механизмы реализации воспитания мыш-
ления посредством проблемного обучения, диалогического метода, технологий проектирования и системы реф-
лексивных упражнений. Результаты исследования служат основой для разработки практических рекомендаций, 
направленных на формирование у обучающихся навыков самостоятельного, критического и творческого мыш-
ления.

Ключевые слова: воспитание мышления, мышление, критическое мышление, развивающее обучение, ког-
нитивный подход, педагогическая методология, проблемное обучение, рефлексия, компетентностный подход, 
интеллектуальное воспитание.

KIRISH
Zamonaviy ta’lim tizimining eng dolzarb vazifalaridan biri shaxsda mustaqil, tanqidiy va ijodiy fikrlash ko‘nik-

malarini shakllantirishdir. Jamiyat taraqqiyoti, axborot texnologiyalarining jadal rivojlanishi va bilim hajmining 
tobora ortib borishi sharoitida o‘quvchi va talabalarga tayyor bilimlarni yetkazishning o‘zi kifoya qilmay qoldi. 
Bunday vaziyatda fikr tarbiyasi, ya’ni shaxsning bilish faoliyatini, mantiqiy fikrlash qobiliyatini, muammolarni 

tahlil qilish va mustaqil qaror qabul qilish ko‘nikmalarini maqsadli ravishda shakllantirish jarayoni alohida 
ahamiyat kasb etadi.

Fikr tarbiyasi muammosi pedagogika fani tarixida turli davrlarda turlicha talqin qilingan. Antik davr faylasuf
laridan tortib zamonaviy kognitiv psixologiya vakillarigacha bo‘lgan olimlar fikrlash jarayonining mohiyati, uni 
rivojlantirish yo‘llari va mexanizmlari haqida turli nazariyalarni ilgari surganlar. Biroq ushbu nazariyalarni yagona 
metodologik tizimga birlashtirish va ularni zamonaviy ta’lim amaliyotiga tatbiq etish masalalari hanuzgacha 
to‘liq o‘z yechimini topmagan. Mazkur maqolaning maqsadi fikr tarbiyasiga oid mavjud nazariy yondashuv
larni tizimlashtirish, uning asosiy konsepsiyalarini tahlil qilish hamda amaliyotda qo‘llaniladigan metodologik 
mexanizmlarni ilmiy asoslash orqali yaxlit nazariy-metodologik manzarani yaratishdan iborat.

MAVZUGA OID ADABIYOTLAR SHARHI
Fikr tarbiyasi muammosini tahlil qilishda bir qancha nazariy yondashuvlarni ajratib ko‘rsatish mumkin.

Birinchidan, falsafiy-gnoseologik yondashuv fikrlashni bilish nazariyasining markaziy kategoriyasi sifatida 
talqin etadi. Bu yondashuv doirasida fikr tarbiyasi shaxsning voqelikni obyektiv aks ettirish, mantiqiy xulosalar 
chiqarish va haqiqatga erishish qobiliyatini rivojlantirish jarayoni sifatida qaraladi. Falsafiy yondashuv fikr tarbi-
yasining gnoseologik asoslarini, ya’ni bilish jarayonining sezgi, idrok, tasavvur va tafakkur bosqichlari orqali 
kechishini asoslab beradi.

Ikkinchidan, psixologik-kognitiv yondashuv fikrlashni inson miyasining axborotni qabul qilish, qayta ishlash 
va saqlash jarayonlari bilan bog‘liq holda o‘rganadi. L. S. Vigotskiyning madaniy-tarixiy nazariyasi, J. Piaje 
intellektual rivojlanish konsepsiyasi hamda zamonaviy kognitiv psixologiya vakillarining tadqiqotlari fikrlashning 
yosh davrlariga bog‘liq rivojlanish qonuniyatlarini, shuningdek, uni ta’lim va tarbiya orqali rivojlantirish mumkin-
ligini asoslashga xizmat qiladi. Ushbu yondashuvga ko‘ra, fikr tarbiyasi bolaning tafakkuri tabiiy rivojlanish 
bosqichlarini hisobga olgan holda tashkil etilishi va unga “yaqin rivojlanish zonasi” doirasida pedagogik ta’sir 
ko‘rsatilishi lozim.

Uchinchidan, pedagogik-aksiologik yondashuv fikr tarbiyasini shaxsning qadriyatlar tizimi bilan uzviy 
bog‘liq holda ko‘rib chiqadi. Bu yondashuvga ko‘ra, faqat mantiqiy fikrlash ko‘nikmalarini shakllantirish yetarli 
emas, balki fikrlash jarayonini ma’naviy-axloqiy mezonlar, ijtimoiy mas’uliyat va insonparvarlik tamoyillari bilan 
uyg‘unlashtirish zarur. Mazkur yondashuv fikr tarbiyasini shaxs kamolotining yaxlit jarayoni, ya’ni aqliy, axloqiy 
va estetik tarbiyaning o‘zaro bog‘liqligi kontekstida talqin etadi.

To‘rtinchidan, ijtimoiy-madaniy yondashuv fikrlashni ijtimoiy muhit, muloqot va hamkorlikdagi faoliyat 
mahsuli sifatida baholaydi. Ushbu yondashuv doirasida fikr tarbiyasi individual jarayongina emas, balki o‘qi
tuvchi va o‘quvchi, shuningdek, o‘quvchilarning o‘zaro dialogik munosabatlari hamda hamkorlikda bilim hosil 
qilish (kollaborativ ta’lim) jarayoni sifatida qaraladi. Bu yondashuvning amaliy ahamiyati shundaki, u fikr tarbi-
yasini sinf yoki guruh muhitida tashkil etiladigan muloqot va munozara shakllari orqali rivojlantirish imkonini 
beradi.

Yuqorida ko‘rib chiqilgan to‘rtta yondashuv bir-birini istisno qilmaydi, aksincha, fikr tarbiyasining yaxlit 
metodologik asosini tashkil etadi. Xususan, falsafiy-gnoseologik yondashuv nazariy-uslubiy poydevorni, psixo
logik-kognitiv yondashuv rivojlanish qonuniyatlarini, pedagogik-aksiologik yondashuv qadriyatlar yo‘nalishini, 
ijtimoiy-madaniy yondashuv esa amaliy-tashkiliy shakllarni belgilab beradi.

TADQIQOT METODOLOGIYASI
Mazkur tadqiqot fikr tarbiyasining pedagogik-psixologik mohiyatini ochib berish, unga oid nazariy 

yondashuvlar va konsepsiyalarni tizimlashtirish hamda uni amalga oshirishning metodologik mexanizmlarini 
ilmiy jihatdan asoslashga yo‘naltirilgan. Tadqiqot metodologiyasining nazariy asosini falsafiy-gnoseologik, 
psixologik-kognitiv, pedagogik-aksiologik va ijtimoiy-madaniy yondashuvlar tashkil etadi. Ushbu yondashuvlar 
fikr tarbiyasini shaxsning bilish faoliyati, mustaqil mushohada yuritishi, tanqidiy tahlil qilishi va ijodiy fikrlashini 
rivojlantirishga qaratilgan yaxlit pedagogik jarayon sifatida o‘rganish imkonini beradi.

Tadqiqotda nazariy tahlil va umumlashtirish, qiyosiy tahlil, tizimli yondashuv, tasniflash hamda ilmiy 
manbalarni kontent-tahlil qilish metodlaridan foydalanishga asoslangan metodologik yondashuv qo‘llanildi. 
Nazariy tahlil orqali fikr tarbiyasining mazmuni va mohiyatini yorituvchi ilmiy qarashlar o‘rganildi.

Qiyosiy tahlil yordamida turli nazariy yondashuvlarning umumiy va farqli jihatlari aniqlashtirildi. Tizimli 
yondashuv fikr tarbiyasining maqsadi, mazmuni, tamoyillari, metodlari va kutilayotgan natijalari o‘rtasidagi 
o‘zaro bog‘liqlikni ochib berishga xizmat qildi.

Tasniflash metodi asosida nazariy yondashuvlar, konsepsiyalar va metodologik mexanizmlar tegishli 
guruhlarga ajratildi, umumlashtirish orqali esa ularning yaxlit pedagogik tizimdagi o‘rni belgilandi. Tadqiqot-
ning nazariy tahlil doirasida L. S. Vigotskiyning madaniy-tarixiy nazariyasi va “yaqin rivojlanish zonasi” tushun
chasi, J. Piaje tomonidan ishlab chiqilgan intellektual rivojlanish nazariyasi, J. Dyui qarashlaridagi reflektiv 
fikrlash tamoyillari hamda R. Ennis va P. Facione tomonidan yoritilgan tanqidiy fikrlashga oid nazariy qarashlar 
metodologik jihatdan muhim manbalar sifatida belgilandi. Ushbu qarashlar fikrlashning rivojlanish qonuniyatlari, 
ta’limning bilish faoliyatiga ta’siri va tanqidiy fikrlash ko‘nikmalarining tarkibiy jihatlarini tahlil qilish uchun nazariy 
asos bo‘lib xizmat qiladi.

Tadqiqot jarayonida fikr tarbiyasining asosiy konsepsiyalari – rivojlantiruvchi ta’lim, tanqidiy tafakkurni 
shakllantirish, kompetensiyaviy yondashuv hamda shaxsga yo‘naltirilgan ta’lim konsepsiyalari o‘zaro qiyosiy 
ravishda ko‘rib chiqildi. Shuningdek, muammoli ta’lim, dialogik metod, loyihalash texnologiyalari, reflektiv 
mashqlar va interfaol usullar fikr tarbiyasini amalga oshirishning metodologik mexanizmlari sifatida tahlil qilindi. 
Ularni o‘rganishda o‘quvchilarning mustaqil fikrlashi, axborotni tahlil qilishi, dalillarni baholashi, muammolarni 
hal etishi va o‘z xulosalarini asoslay olishini rivojlantirish imkoniyatlariga e’tibor qaratildi. Tadqiqotning tahliliy 
mezonlari sifatida har bir nazariy yondashuv va metodologik mexanizmning maqsadi, mazmuni, fikrlash ko‘nik-
malarini rivojlantirishdagi vazifasi hamda ta’lim amaliyotida qo‘llash imkoniyatlari belgilandi.

Olingan nazariy xulosalar asosida fikr tarbiyasining tarkibiy elementlari o‘rtasidagi bog‘liqlik umumlashti-
rilib, uning yaxlit nazariy-metodologik modelini shakllantirishga doir qarashlar ishlab chiqildi. Mazkur tadqiqot 
nazariy-tahliliy xususiyatga ega bo‘lib, unda empirik tajriba, so‘rovnoma yoki pedagogik eksperiment natijalari 
taqdim etilmagan. Shu sababli tadqiqot xulosalari ilmiy manbalar va nazariy qarashlarni tahlil qilish hamda 
umumlashtirish natijalariga asoslanadi.

Taklif etilgan metodologik yondashuvlarning amaliy samaradorligini aniqlash uchun kelgusida turli yosh-
dagi o‘quvchilar ishtirokida pedagogik tajriba-sinov ishlarini tashkil etish, tegishli diagnostik vositalardan foyda-
lanish va natijalarni miqdoriy hamda sifat jihatidan tahlil qilish talab etiladi.

TAHLIL VA NATIJALAR
Nazariy yondashuvlar asosida shakllangan bir qancha aniq konsepsiyalar fikr tarbiyasi amaliyotini tashkil 

etishning nazariy vositasi bo‘lib xizmat qiladi.

Rivojlantiruvchi ta’lim konsepsiyasi

Ushbu konsepsiya o‘quvchining “yaqin rivojlanish zonasi”da faoliyat yuritishini, ya’ni unga mustaqil baja
rishi qiyin, biroq kattalar yoki tengdoshlari yordamida bajarishi mumkin bo‘lgan vazifalarni taklif etishni nazarda 
tutadi. Rivojlantiruvchi ta’lim doirasida bilim tayyor holda berilmaydi, balki o‘quvchi uni mustaqil izlanish, taqqos
lash va umumlashtirish orqali “kashf etadi”. Bu konsepsiya fikr tarbiyasining asosiy vositasi sifatida muammoli 
topshiriqlar tizimidan foydalanishni taqozo etadi.

Tanqidiy tafakkurni shakllantirish konsepsiyasi

Bu konsepsiya o‘quvchida axborotni tanqidiy tahlil qilish, dalillarni baholash, turli nuqtayi nazarlarni qiyo-
slash va asoslangan xulosalar chiqarish ko‘nikmalarini rivojlantirishga qaratilgan. Tanqidiy tafakkur konsepsi-
yasi “Chaqirish – Anglash – Fikrlash” (ChAF) texnologiyasi kabi bosqichma-bosqich modellarga asoslanadi 
hamda o‘quvchini passiv bilim qabul qiluvchidan faol bilim yaratuvchiga aylantirishga xizmat qiladi.

Kompetensiyaviy yondashuvga asoslangan konsepsiya

Ushbu konsepsiyaga ko‘ra, fikr tarbiyasining yakuniy natijasi nafaqat nazariy bilimlar, balki amaliy vaziyat-
larda qo‘llash mumkin bo‘lgan intellektual kompetensiyalar, jumladan, muammoni aniqlash, ma’lumot izlash, 
tahlil qilish, qaror qabul qilish va natijani baholash kompetensiyalari ham bo‘lishi lozim. Bu konsepsiya ta’lim 
natijalarini aniq va o‘lchanadigan kompetensiyalar shaklida ifodalashni talab etadi.

Insonparvarlik va shaxsga yo‘naltirilgan ta’lim konsepsiyasi

Bu konsepsiya har bir o‘quvchining individual fikrlash uslubi, qiziqishlari va qobiliyatlarini hisobga olgan 
holda differensiallashtirilgan yondashuvni taqozo etadi. Unga ko‘ra, fikr tarbiyasi standart, bir xil qolipdagi 
jarayon emas, balki har bir shaxsning o‘ziga xosligini rivojlantirishga qaratilgan individuallashtirilgan jarayon 
sifatida tashkil etilishi lozim.

Fikr tarbiyasini amalga oshirishning metodologik mexanizmlari

Yuqorida ko‘rib chiqilgan nazariy yondashuvlar va konsepsiyalarni amaliyotga tatbiq etishning bir qancha 
metodologik mexanizmlari mavjud.

Muammoli ta’lim mexanizmi

Bu mexanizm o‘quvchiga tayyor javobi bo‘lmagan, ammo mavjud bilimlar asosida yechish mumkin bo‘lgan 
muammoli vaziyatni taqdim etishga asoslanadi. Muammoli vaziyat o‘quvchida mavjud bilimlar bilan noaniqlik 
o‘rtasidagi ziddiyatni keltirib chiqaradi. Natijada o‘quvchi faol izlanish faoliyatiga kirishadi. Ushbu mexanizm 
o‘quvchida gipoteza ilgari surish, uni tekshirish va asoslash ko‘nikmalarini shakllantiradi.

Dialogik metod

Suqrotik suhbat an’analariga asoslangan ushbu metod o‘qituvchi va o‘quvchi o‘rtasida savol-javob, 
munozara va bahs shaklida tashkil etiladigan o‘zaro fikr almashinuvini nazarda tutadi. Dialogik metod o‘quv
chida o‘z fikrini asoslash, boshqalarning fikrlarini tinglash va tanqidiy baholash, zarur hollarda esa o‘z nuqtayi 
nazarini qayta ko‘rib chiqish ko‘nikmalarini rivojlantiradi.

Loyihalash texnologiyalari

Loyiha metodi o‘quvchilarni real hayotiy vaziyatlarga yaqin bo‘lgan amaliy topshiriqlar ustida mustaqil yoki 
guruh bo‘lib ishlashga jalb etadi. Bu jarayonda o‘quvchi muammoni aniqlash, maqsad qo‘yish, reja tuzish, 
ma’lumot to‘plash, tahlil qilish va natijalarni taqdim etish bosqichlarini bosib o‘tadi. Bu esa fikrlashning tizimliligi 
va amaliy yo‘nalganligini rivojlantirishga xizmat qiladi.

Reflektiv mashqlar tizimi

Refleksiya – o‘quvchining o‘z fikrlash jarayonini, undagi xato va yutuqlarni anglashi hamda o‘z faoliya-
tini tahlil qilishidir. Reflektiv kundaliklar, o‘z-o‘zini baholash varaqalari va “uch daqiqalik fikr” kabi mashqlar 
o‘quvchida metakognitiv ko‘nikmalarni, ya’ni “fikrlash haqida fikrlash” qobiliyatini rivojlantiradi. Bu ko‘nikmalar 
fikrlash jarayonini anglash va uni ongli ravishda boshqarishda muhim ahamiyatga ega.

Interfaol texnologiyalar

“Klaster”, “Insert”, “Venn diagrammasi”, “Aqliy hujum” va “Debat” kabi interfaol metodlar fikr tarbiyasining 
amaliy vositalari sifatida keng qo‘llaniladi. Ular o‘quvchida ma’lumotlarni tizimlashtirish, taqqoslash, umum-
lashtirish va yangi g‘oyalarni ishlab chiqish ko‘nikmalarini rivojlantirishga xizmat qiladi.

XULOSA
Xulosa qilib aytganda, fikr tarbiyasi murakkab, ko‘p qirrali pedagogik-psixologik hodisa bo‘lib, uni ilmiy 

asoslash falsafiy-gnoseologik, psixologik-kognitiv, pedagogik-aksiologik va ijtimoiy-madaniy yondashuvlarning 
uzviy birligini talab etadi. Rivojlantiruvchi ta’lim, tanqidiy tafakkurni shakllantirish, kompetensiyaviy va shaxsga 
yo‘naltirilgan konsepsiyalar fikr tarbiyasining nazariy-mazmuniy asosini tashkil etsa, muammoli ta’lim, dialogik 
metod, loyihalash texnologiyalari, reflektiv mashqlar va interfaol usullar uning amaliy-metodologik mexanizm-
larini belgilaydi.

Fikr tarbiyasini samarali tashkil etish uchun o‘qituvchi nafaqat fan mazmunini, balki fikrlash jarayonining 
psixologik qonuniyatlarini ham chuqur bilishi, ta’lim jarayonini o‘quvchining mustaqil bilim olish va bilimlarni 
o‘zlashtirish faoliyatiga asoslangan holda loyihalashi zarur. Kelgusi tadqiqotlarda fikr tarbiyasining yosh xususi-
yatlariga ko‘ra tabaqalashtirilgan metodikasini ishlab chiqish, shuningdek, raqamli ta’lim texnologiyalarining fikr 
tarbiyasiga ta’sirini o‘rganish dolzarb yo‘nalishlar bo‘lib qolmoqda.

Foydalanilgan adabiyotlar ro‘yxati:
1.	 Piaget J. Psychology of Intelligence. – London: Routledge, 2001. – 208 p.
2.	 Krayevskiy V. V., Xutorskoy A. V. Osnovy obucheniya: Didaktika i metodika. – Moskva: Akademiya, 2007. – 352 s.
3.	 Yo‘ldoshev J. G‘., Usmonov S. A. Pedagogik texnologiya asoslari. – Toshkent: O‘qituvchi, 2004. – 256 b.
4.	 Toshpo‘latov T. T. Fikrlashni rivojlantirishning pedagogik shart-sharoitlari. – Toshkent: Fan, 2018. – 168 b.
5.	 Muslimov N. A., Rahimov Z. T. Kasbiy pedagogika. – Toshkent: TDPU, 2015. – 320 b.
6.	 Xoshimova D. T. O‘quvchilarda tanqidiy fikrlashni rivojlantirish texnologiyalari. // Pedagogik mahorat ilmiy-nazariy va 

metodik jurnali. – 2021. – № 3. – B. 45–51.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

